
Kajian ini menganalisis pengaruh usul fiqh dalam perkembangan 

perundangan Islam di Sarawak dengan memfokuskan kepada 

manuskrip Hukum Kanun Lingga yang merupakan dokumen penting 

yang menjadi asas perundangan Islam tradisional di Sarawak. Objektif 

utama kajian ini adalah untuk mengenal pasti sejauh mana prinsip usul 

fiqh seperti maslahah, qiyas, istihsan dan sadd al-dhara’i diterapkan 

dalam sistem perundangan sebelum kedatangan penjajah Barat. Kajian 

ini menggunakan pendekatan kualitatif dengan analisis dokumen 

terhadap fasal-fasal dalam Hukum Kanun Lingga. Metodologi ini 

membolehkan kajian dilakukan secara terperinci terhadap penerapan 

prinsip usul fiqh dalam aspek perundangan seperti kekeluargaan, 

jenayah, muamalat serta pengurusan dan pemilikan tanah. Dapatan 

kajian menunjukkan bahawa Hukum Kanun Lingga mengintegrasikan 

syariah dan adat melalui penerapan prinsip usul fiqh secara sistematik. 

Prinsip maslahah memastikan perlindungan ekonomi dan keadilan 

sosial, sementara qiyas menyesuaikan syariat dengan konteks tempatan. 

Prinsip istihsan menekankan keadilan dalam pelaksanaan hukum dan 

sadd al-dhara’i digunakan untuk mencegah kemudaratan kepada 

masyarakat. Kajian ini menegaskan peranan Hukum Kanun Lingga 

sebagai dokumen penting dalam sejarah perundangan Islam di Sarawak. 

Hukum Kanun Lingga bukan sahaja mengekalkan nilai syariah tetapi 

juga menyesuaikannya dengan keperluan masyarakat setempat. 

Penemuan ini memberikan sumbangan signifikan kepada pemahaman 

tentang jaringan perundangan Islam di Nusantara, selain menjadi asas 

kepada kajian lanjut terhadap relevansi Hukum Kanun Lingga dalam 

pembentukan dasar perundangan moden di Malaysia. 

DOI: 10.35631/IJLGC.1145030 

 

Kata Kunci:  

 

Hukum Kanun Lingga, Pengaruh, Perundangan Islam, Sarawak, 

Usul Fiqh 

 
 Abstract: 

 This study analyses the influence of usul fiqh on the development of 

Islamic law in Sarawak by focusing on the Hukum Kanun Lingga. This 

important document served as the foundation of traditional Islamic law 

in Sarawak. The main objective of the study is to identify the extent to 

which usul fiqh principles such as maslahah, qiyas, istihsan, and sadd 

al-dhara’i were applied in the legal system before the arrival of Western 

colonial powers. The study employs a qualitative approach through 

document analysis of the clauses in Hukum Kanun Lingga. This 

methodology enables a detailed examination of the application of usul 

fiqh principles in areas such as family law, criminal law, muamalat, and 

land management and ownership. The findings show that Hukum 

Kanun Lingga integrates syariah and customary law through the 

systematic application of usul fiqh principles. The principle of maslahah 

ensures economic protection and social justice, while qiyas adapts 

Islamic law to the local context. The principle of istihsan emphasizes 

justice in the implementation of the law, and sadd al-dhara’i is used to 

prevent harm to society. This study affirms the role of Hukum Kanun 

Lingga as an important document in the history of Islamic law in 

Sarawak. Hukum Kanun Lingga not only preserves syariah values but 

also adapts them to the needs of the local community. These findings 

contribute significantly to the understanding of the legal networks of 

Islamic law in the Malay Archipelago while providing a foundation for 

further research on the relevance of Hukum Kanun Lingga in informing 

contemporary legal policy in Malaysia. 

Pengenalan 

 

Hukum Kanun Lingga adalah dokumen perundangan bersejarah yang penting dalam konteks 

masyarakat Melayu-Islam di Sarawak. Ia bukan sahaja menggambarkan struktur dan 

kandungan perundangan tradisional, tetapi juga membuktikan pengaruh mendalam prinsip 

syariah dan usul fiqh dalam pembentukan undang-undang. Kajian terhadap Hukum Kanun 

Lingga masih kurang diterokai dan perlu dikaji secara lebih mendalam untuk memperkayakan 

kefahaman tentang sejarah perundangan Islam di Sarawak serta memberikan naratif baru 

mengenai integrasi syariah dan adat dalam membentuk sistem perundangan yang relevan 

dengan konteks tempatan. Objektif utama kajian ini ialah untuk menganalisis prinsip-prinsip 

usul fiqh yang terkandung dalam Hukum Kanun Lingga termasuk kaedah-kaedah seperti qiyas, 

istihsan dan sadd al-dhara’i.  

 

Melalui analisis ini, kajian akan menilai bagaimana pendekatan usul fiqh digunakan untuk 

menyesuaikan hukum syariat dengan konteks masyarakat Melayu di Sarawak pada era 

pemerintahan Kesultanan Brunei. Kajian ini juga bertujuan untuk memahami bagaimana 

prinsip-prinsip tersebut menyokong maqasid syariah, termasuk pemeliharaan agama (hifz al-

din), pemeliharaan harta (hifz al-mal) dan keadilan sosial. Analisis ini penting untuk 

memahami kesinambungan tradisi perundangan Islam di Sarawak yang menggabungkan 

elemen-elemen syariah dengan konteks tempatan. Secara keseluruhannya, kajian ini 

menonjolkan kearifan masyarakat Melayu-Islam di Sarawak dalam mengintegrasikan prinsip-

prinsip usul fiqh ke dalam sistem perundangan mereka.  

 

Dengan meneliti penerapan usul fiqh dalam Hukum Kanun Lingga, kajian ini dapat 

memberikan sumbangan kepada data historiografi sejarah perundangan Islam di Sarawak serta 

memperkukuhkan kefahaman tentang peranan usul fiqh dalam membentuk undang-undang 

yang relevan dan berkesan dalam konteks masyarakat tradisional. Kajian ini juga dapat 

memberi pencerahan kepada pengkaji kontemporari tentang keupayaan masyarakat terdahulu 

dalam menghasilkan sistem perundangan yang seimbang antara syariah dan adat. 

 

Metodologi Kajian 

 

Kajian ini menggunakan pendekatan kualitatif yang menumpukan kepada analisis dokumen 

teks perundangan Islam di Sarawak iaitu Hukum Kanun Lingga. Pendekatan ini dipilih kerana 

Hukum Kanun Lingga merupakan sumber utama yang menjadi fokus kajian untuk meneliti 

pengaruh dan peranan usul fiqh dalam perkembangan perundangan Islam di Sarawak. Data 

diperoleh melalui kajian tekstual terhadap kandungan manuskrip tersebut yang mengandungi 

fasal-fasal yang berkaitan dengan aplikasi prinsip usul fiqh seperti qiyas, istihsan, dan sadd al-

dhara’i. Kaedah ini membolehkan pengkaji memahami bagaimana hukum-hukum dalam teks 

Hukum Kanun Lingga dirumuskan dan diaplikasikan berdasarkan konteks sosial, budaya dan 

ekonomi masyarakat Melayu-Islam Sarawak pada waktu itu. 

 

Selain itu, kajian ini turut menggunakan perisian analisis kualitatif seperti Atlas.ti untuk 

mengurus dan menganalisis data secara sistematik. Perisian ini membolehkan pengkaji 

mengekstrak tema-tema utama dari teks manuskrip seperti prinsip-prinsip maqasid syariah, 

kaedah istinbat hukum serta adaptasi hukum Islam kepada realiti tempatan (Ronzani et al., 

2020). Analisis tematik ini membantu mengaitkan setiap fasal dalam Hukum Kanun Lingga 

dengan elemen-elemen usul fiqh yang relevan di samping mengenal pasti sejauh mana prinsip-

prinsip tersebut diaplikasikan dalam perundangan tempatan. Melalui Atlas.ti, data dianalisis 

untuk mengenal pasti corak, hubungan dan relevansi antara kandungan Hukum Kanun Lingga 

dengan prinsip usul fiqh. 

 

Di samping itu, metodologi ini juga melibatkan kajian literatur terhadap sumber-sumber 

sekunder seperti buku, jurnal dan artikel yang membincangkan usul fiqh dan sejarah 

perundangan Islam di Nusantara yang bertujuan untuk memberikan konteks sejarah dan 

teoretikal yang lebih luas kepada analisis terhadap Hukum Kanun Lingga. Gabungan analisis 

manuskrip, teknologi perisian dan kajian literatur membolehkan kajian ini memberikan 

gambaran yang menyeluruh tentang bagaimana usul fiqh memainkan peranan dalam 

perkembangan perundangan Islam di Sarawak serta menonjolkan kearifan masyarakat Melayu-

Islam dalam mengadaptasi prinsip syariah kepada konteks tempatan. 

 

Analisis Dapatan Kajian  

 

Berdasarkan sejarah, asas ilmu usul fiqh telah muncul sejak zaman Rasulullah SAW. Ketika 

Rasulullah SAW menghantar Muadz bin Jabal sebagai gabenor ke Yaman, Rasulullah SAW 

bertanya bagaimana Muadz akan membuat keputusan sekiranya hukum tertentu tidak 

ditemukan dalam al-Quran atau Sunnah. Muadz menjawab bahawa beliau akan menggunakan 

ijtihad dan jawapan tersebut diterima dan diakui oleh Rasulullah SAW (Hartin et al., 2024). 

Situasi ini menunjukkan bahawa baginda telah memberi panduan kepada para sahabat untuk 

menggunakan pendekatan alternatif seperti ijtihad apabila tiada dalil yang jelas tersedia.  

 

Walaupun pada zaman Rasulullah SAW ilmu usul fiqh belum disusun secara formal tetapi 

prinsip-prinsip asasnya telah diamalkan dan diteruskan pada era sahabat seperti Umar bin 

Khattab, Ibnu Mas'ud dan Ali bin Abi Talib (Hartin et al., 2024). Mereka mengguna pakai 

kaedah tertentu dalam menetapkan hukum. Oleh itu, perkembangan usul fiqh menjadi elemen 

penting dalam tradisi perundangan Islam dan dapat dilihat peranannya dalam dokumen seperti 

Hukum Kanun Lingga di Sarawak. 

 

Definisi Usul Fiqh 

 

Usul fiqh atau prinsip-prinsip fiqh merupakan satu disiplin ilmu dalam hukum Islam yang 

membahas kaedah-kaedah dan metodologi untuk mengeluarkan hukum syariat dari sumber-

sumbernya. Dari sudut bahasa, perkataan usul bermaksud asas atau kaedah, manakala fiqh 

bermaksud pemahaman mendalam terhadap hukum syarak. Gabungan keduanya membawa 

maksud ilmu asas atau kaedah yang digunakan dalam memahami dan menghasilkan hukum 

syarak (Mohd Noor, 2016). 

 

Menurut Hartin et al. (2024), usul fiqh merujuk kepada ilmu yang membahas kaedah dan dalil 

yang digunakan untuk mengeluarkan hukum syarak melalui proses istinbat. Ini bermaksud, 

usul fiqh menyediakan kerangka kerja untuk mengeluarkan hukum syariat daripada dalil-dalil 

seperti Al-Quran dan Sunnah. Manakala Ibn Nujaim pula mendefinisikan usul fiqh sebagai 

ilmu yang membincangkan kaedah-kaedah dan dalil-dalil secara ijmali (umum) yang 

membimbing ulama dalam menghasilkan hukum fiqh secara terperinci.   

 

Selain itu, Syarifudin (1997) mendefinisikan usul fiqh sebagai ilmu yang membahas kaedah-

kaedah dan peraturan yang menjadi asas dalam merumuskan hukum syariat daripada dalil-dalil 

yang terperinci. Pandangan ini selari dengan definisi oleh Khalaf (2003) yang menyatakan 

bahawa usul fiqh ialah ilmu tentang kaedah dan perbincangan yang digunakan untuk 

menetapkan hukum syariat yang berkaitan dengan tindakan manusia berdasarkan dalil-dalil 

yang terperinci.   

 

Usul fiqh juga melibatkan penggunaan dalil-dalil utama seperti Al-Quran, Sunnah, Ijmak dan 

Qiyas, serta kaedah-kaedah seperti sadd al-dhara’i (mencegah kemudaratan) dan Istihsan 

(keutamaan keadilan). Melalui proses istidlal, ulama meneliti dalil-dalil untuk memastikan 

setiap hukum yang dikeluarkan konsisten dengan prinsip syariat. Oleh itu, usul fiqh menjadi 

asas penting dalam memahami dan menafsirkan hukum-hukum Islam secara sistematik dan 

berstruktur. 

  

Latar Belakang Hukum Kanun Lingga 

 

Hukum Kanun Lingga, turut dikenali sebagai Hukum Kanun Undang-Undang dan Adat 

Melayu Banting atau Undang-Undang Banting, merupakan dokumen bertulis yang disimpan 

oleh Abang Sakardi bin Abang Nor iaitu salah seorang daripada waris pemerintah Kerajaan 

Banting di Lingga (Jemat, 2018). Manuskrip ini diwarisi daripada bapanya dan dipercayai 

digunakan oleh Datuk Hussin bin Abang Hassan, pemerintah Banting, sebelum mereka 

berpindah ke Kampung Lingga atas arahan Raja Muda Hashim. Manuskrip ini dianggarkan 

berusia lebih 150 tahun berdasarkan tarikh 1272 Hijrah (1855 Masihi) tercatat di halaman 

pertamanya, yang dipercayai ditulis oleh penyimpan terdahulu (Jemat, 2018). 

 

Menurut Said (2023), Hukum Kanun Lingga adalah manuskrip perundangan kedua di 

Kepulauan Borneo selepas Hukum Kanun Brunei dan mempunyai banyak persamaan dengan 

Hukum Kanun Melaka serta Undang-Undang Laut Melaka. Berdasarkan pendapat ini terdapat 

kemungkinan besar wujudnya kanun-kanun lain di Sarawak sebelum Hukum Kanun Lingga 

memandangkan proses Islamisasi di Sarawak telah lama berlaku. Kawasan seperti Santubong, 

Kuching, Samarahan, Kabong (Kalaka) dan Saribas memiliki kepentingan sejarah sebagai 

pusat awal tamadun di Sarawak.  

 

Kedudukan geografi kawasan ini yang berdekatan dengan Sambas yang juga memiliki Hukum 

Kanun Sambas, menunjukkan potensi wujudnya pengaruh sistem perundangan serupa di 

kawasan ini. Kajian lanjut diperlukan untuk mengenal pasti bukti sejarah dan dokumen yang 

dapat mengesahkan kehadiran kanun khas di kawasan ini. Hukum Kanun Lingga 

menggabungkan elemen undang-undang Islam dan adat yang mengandungi amalan 

perundangan Islam dalam kalangan masyarakat Melayu Islam di Sarawak.  

 

Kandungannya terdiri daripada 13 fasal utama dan 25 subfasal, meliputi pelbagai jenis 

perundangan seperti pemilikan tanah, jenayah Islam (hudud, qisas dan takzir), kekeluargaan 

(pernikahan, pertunangan dan perceraian), muamalah (jual beli, gadaian, perkongsian modal, 

hutang dan wadiah), keterangan dan acara serta undang-undang berkaitan laut dan pelabuhan. 

Hukum Kanun Lingga digunakan sebagai panduan untuk mengawal isu jenayah, perkahwinan, 

muamalat dan pemilikan tanah. Dokumen ini membuktikan usaha kodifikasi syariah yang 

seimbang antara hukum Islam dan adat tempatan. Keistimewaan Hukum Kanun Lingga adalah 

gabungan syariah Islam dengan unsur adat tempatan yang memberikan fleksibiliti dan 

keberkesanan dalam pelaksanaan hukum. 

Aplikasi Prinsip Usul Fiqh dalam Hukum Kanun Lingga 

 

Berdasarkan analisis fasal-fasal yang terdapat dalam Hukum Kanun Lingga membuktikan 

bahawa masyarakat Islam di Sarawak mempunyai kearifan dalam bidang usul fiqh. Beberapa 

prinsip utama dalam usul fiqh telah diaplikasikan dalam konteks pemakaian hukum masyarakat 

Islam di Sarawak. Hukum Kanun ini menggabungkan elemen syarak dan adat, mencipta sistem 

perundangan yang holistik untuk memenuhi keperluan masyarakat. Analisis terhadap fasal-

fasal dalam Kanun Lingga menunjukkan bagaimana hukum Islam diaplikasikan dalam 

pelbagai aspek kehidupan. Penggunaan istilah kanun yang merujuk kepada undang-undang 

adat, berserta ungkapan hukum Allah Taala, menunjukkan gabungan antara hukum Islam dan 

adat tempatan.  

 

Fasal pada hukum Allah Taala orang mencuri tiada harus dibunuh melainkan 

dikudung tangannya juga. 

(Manuskrip Kanun Lingga, t.t.: 20) 

Adapun pada hukum Allah Taala menampar itu ditampar juga maka adil nama 

hukumnya.  

(Manuskrip Kanun Lingga, t.t.: 25) 

Adapun pada hukum Allah dihukum juga hukumnya kerana pada Allah Taala hak 

sekalian manusia amanah itu amat besar atas negeri itulah hukum kanun namanya. 

(Manuskrip Kanun Lingga, t.t.: 26) 

Adapun pada hukum Allah Taala orang mencuri kerbau dan lembu dan kambing 

itu jikalau dalam kandangnya sekadar memberi harganya jua tiadalah didendai 

lagi.  

(Manuskrip Kanun Lingga, t.t.: 31) 

Adapun jikalau memberi ganti itu hukum Allah Taala itu atasnya hukum itulah 

dihukumkan oleh segala manusia pada negeri dan dusun dan anak sungai itu. 

(Manuskrip Kanun Lingga, t.t.: 31) 

 Adapun pada hukum Allah Taala jikalau ia muhsan itu yang berlaki jikalau ada 

yang beristeri itulah arti muhsan daripada dua lapan puluh palu.  

(Manuskrip Kanun Lingga, t.t.: 33) 

Adapun pada hukum Allah Taala tiada sedemikian hanya disuruhkan hakim 

bersumpah atau taubat daripada perbuatan itu itulah pada hukum Allah atas tiada 

bersalahan lagi. 

(Manuskrip Kanun Lingga, t.t.: 38) 

Adapun pada hukum Allah Taala benda yang dipinjam itu mau ditentukan mau 

tiada ditentukannya kerana pada hukum Allah Taala syarat pinjam mau kekal 

ainnya yakni nyatanya.  

(Manuskrip Kanun Lingga, t.t.: 43) 

 

Amalgamasi ini memastikan undang-undang relevan dengan budaya setempat sambil tetap 

berpandukan ajaran Islam. Hukum Kanun Lingga mengiktiraf ‘urf atau adat setempat 

khususnya dalam bentuk denda yang sesuai dengan norma masyarakat. Sebagai contoh, fasal 

berkaitan kerbau dan lembu yang menyebabkan kerosakan  menetapkan hukuman atau 

pampasan berdasarkan nilai budaya tempatan. Walaupun begitu, hukuman tersebut tetap 

berlandaskan syariah dengan tujuan menjaga keadilan dan kemaslahatan masyarakat. Dengan 

mengiktiraf adat setempat, Hukum Kanun Lingga membuktikan fleksibiliti hukum Islam dalam 

konteks sosial tempatan yang mengharmonikan adat dengan prinsip syariah selagi tidak 

bercanggah dengan hukum Allah. 

Kajian ini mendapati bahawa Hukum Kanun Lingga mengaplikasikan prinsip-prinsip usul fiqh 

seperti maslahah, qiyas, istihsan, sadd al-dhara’i dan istihsan secara sistematik yang 

menonjolkan Hukum Kanun Lingga sebagai dokumen bersejarah penting dalam perundangan 

Islam di Sarawak. Berikut merupakan contoh aplikasi usul fiqh dalam konteks Hukum Kanun 

Lingga: 

 

Prinsip Maslahah (kemaslahatan) 

 

Prinsip maslahah merujuk kepada konsep dalam syariah Islam yang menekankan kepentingan 

menjaga dan melindungi kesejahteraan, kebaikan dan manfaat untuk manusia. Menurut Idris 

et al. (2021), Maslahah ialah segala perkara yang membawa manfaat kepada manusia untuk 

mencapai kebaikan dan keredaan Allah SWT. Ia juga termasuk usaha untuk menghilangkan 

kesusahan dan kesulitan, selagi manfaat tersebut selaras dengan tujuan syariah. Maslahah 

bukanlah semata-mata keinginan yang bersifat hawa nafsu atau pertimbangan akal manusia 

tanpa panduan syarak. Ia menjadi asas kepada pelaksanaan hukum dan pengambilan keputusan 

dalam Islam.  

 

Maslahah berkait rapat dengan tujuan syariah (maqasid al-syariah) iaitu memastikan kebaikan 

dan mengelakkan kemudaratan dalam semua aspek kehidupan, sama ada di dunia atau di 

akhirat. Ia bertujuan memastikan perlindungan terhadap lima perkara asas iaitu agama, nyawa, 

akal, keturunan dan harta (Idris et al., 2024). Dalam konteks Hukum Kanun Lingga, prinsip ini 

diterapkan dalam pelbagai aspek kehidupan, seperti pemilikan tanah, perdagangan, pengurusan 

amanah, dan penyelesaian konflik. 

 

Contohnya, fasal tentang jual beli tanah dan hasil kayu-kayuan yang menunjukkan kepentingan 

menjaga hak milik dengan adil melalui sumpah jika berlaku perselisihan, sebagaimana berikut:  

 

Fasal pada menyatakan berjual bumi masuk kayu-kayuan dalam bumi itu 

melainkan huma akan yang berjual jika tiada disebutkan jika ada yang diketam 

berulang-ulang seperti lada pertama ketamnya itu akan yang berjual kemudian 

akan orang membali dia melainkan berjanji oleh isti’dat (bersedia) kerana janji 

jikalau ada dalam bumi itu pohon kayu yang berbuah tiada disebutkannya buahnya 

itu jikalau berputik tatkala itu akan yang berjual maka jikalau belum berputik akan 

yang membeli.  

(Manuskrip Hukum Kanun Lingga, t.th.: h. 4)  

 

Hukum ini menetapkan bahawa jika tanah yang dijual mengandungi pohon berbuah, hak 

terhadap hasil buah tersebut bergantung kepada keadaan pada waktu jual beli berlaku. Sebagai 

contoh, jika buah telah berputik sebelum tanah dijual hasil buah itu kekal milik penjual. 

Sebaliknya, jika pohon hanya berbuah selepas penjualan, ia menjadi milik pembeli. Ketetapan 

ini bertujuan mengelakkan perselisihan antara penjual dan pembeli serta memastikan keadilan 

kepada kedua-dua pihak. Selain itu, fasal ini menggalakkan ketelusan dalam urusan jual beli 

dengan memastikan kedua-dua pihak memahami dan menerima syarat-syarat yang ditetapkan 

sebelum transaksi berlaku. Prinsip ini memastikan keadilan kepada semua pihak dengan 

mengambil kira kepentingan pemilik dan pembeli. 

Maslahah turut direalisasikan dalam hukum berkaitan pengembalian barang rosak. Fasal dalam 

Hukum Kanun Lingga membenarkan pembeli untuk mengembalikan barang yang mempunyai 

kecacatan tersembunyi, dengan syarat pengembalian dilakukan dalam tempoh yang wajar, 

sebagaimana berikut: 

 

“Bermula peri mengembalikan benda yang dibeli sebab ada aibnya apabila membeli 

suatu maka kelihatan atas benda itu aib sedia maka dikembalikan jikalau lambat 

mengembalikan benda itu dengan tiada harus dikembalikan apabila benda dilihat 

dikembalikan apabila benda itu dikembalikan segala tahunya di percerainya seperti 

tahu […] […] atau [...] tiada harus dipintai oleh tuannya yang menebus.” 

(Manuskrip Hukum Kanun Lingga, t.th.: h. 4-5)  

 

Berdasarkan fasal ini, jika pembeli mendapati barang tersebut rosak selepas pembelian, ia 

boleh dikembalikan kepada penjual, tetapi hanya jika rosak itu jelas wujud sejak awal. 

Peraturan ini melindungi hak pembeli daripada eksploitasi, sambil memastikan penjual tidak 

mengalami kerugian yang tidak adil akibat penggunaan atau lambatnya pengembalian barang. 

Selain itu, penyelesaian perselisihan dalam Hukum Kanun Lingga menggunakan kaedah 

sumpah bagi menyelesaikan pertikaian yang tidak mempunyai bukti kukuh, sebagaimana 

berikut: 

 

“Bermula jikalau umanah orang pelayaran barang ke mana ia hendak pergi 

dibawa jika berkata orang menerima umanah bahawa sudah dikembalikan 

amanah itu kepada orang empunya arta saksi tiada antara keduanya bersumpah 

yang menaruh umanah tiada bersumpah hendak saksinya jika katanya ku 

kembalikan kepada warisnya empunya arta jika tiada disaksinya bersumpah waris. 

Bermula jika berkata yang menaruh umanah bahawa sudah dikembalikan pada 

siapa dengan [...] mungkar yang empunya itu bersumpah yang empunya arta itu 

disilehnya oleh umanah itu.” 

(Manuskrip Hukum Kanun Lingga, t.th.: 12) 

 

Sebagai contoh, jika berlaku perselisihan dalam urusan jual beli atau hutang, kedua-dua pihak 

boleh bersumpah di hadapan hakim. Keputusan dibuat berdasarkan sumpah ini yang berfungsi 

sebagai kaedah terakhir untuk menentukan kebenaran. Pendekatan ini menerapkan prinsip 

maslahah bagi mengelakkan konflik berpanjangan dan mengekalkan hubungan baik dalam 

masyarakat. 

 

Prinsip adat dijadikan hukum 

 

Dalam masyarakat Melayu, "Adat bersendi syarak, syarak bersendi kitabullah" 

menggambarkan falsafah kehidupan yang mengintegrasikan adat dengan hukum Islam (Kling, 

2004). Prinsip ini seiring dengan konsep Qawaid Fiqhiyyah iaitu al-Adat al-Muhakkamah yang 

bermaksud adat diterima sebagai hukum selagi tidak bertentangan dengan syarak. Melalui 

prinsip ini, adat setempat yang selaras dengan syariat diakui dan digunakan sebagai panduan 

dalam pelaksanaan hukum. Contoh penerapan prinsip ini dapat dilihat dalam Hukum Kanun 

Lingga seperti dalam fasal berkaitan tanah perhumaan dan haiwan ternakan, sebagaimana 

berikut:  

"Adapun tanah itu atas dua bagi, suatu tanah hidup kedua tanah mati. Maka tanah mati 

itu tiada siapa empunya hak, tiadalah ada alamatnya empunya dia, nescaya tiadalah 

ada lagi pada tanah itu perkataan." 

(Manuskrip Hukum Kanun Lingga, t.th.: h. 60-61)  

 

Tanah mati merujuk kepada tanah yang tiada tanda pemilikan dan boleh digunakan oleh sesiapa 

sahaja untuk pertanian atau pembangunan tanpa pertikaian. Sebaliknya, tanah hidup memiliki 

tanda pemilikan seperti kebun, rumah atau tanda lain yang jelas. Sekiranya seseorang 

menggunakan tanah hidup tanpa kebenaran pemilik, fasal ini menetapkan: 

“Jikalau diperbuat huma akan tanah hidup itu tiada setahu yang empunya tanah itu 

maka didakwa oleh empunya itu, dikekahinya maka kena dendai sepuluh mas." 

(Manuskrip Hukum Kanun Lingga, t.th.: h. 76) 

 

Hukum ini mengatur keadilan dalam pengurusan tanah dengan mengharmonikan adat tempatan 

dengan syariat Islam. Begitu juga, fasal berkaitan kerbau dan lembu yang nakal, Hukum Kanun 

Lingga menyatakan sebagaimana berikut: 

 

"Adapun jikalau ada kerbau itu di tempat jalan orang lalu-lalang, maka oleh kerbau 

itu ditanduknya orang itu luka maka didendai setahil sepaha. Adapun jikalau mati 

orang yang ditanduknya itu, kena seharga orang itu. 

(Manuskrip Hukum Kanun Lingga, t.th.: h. 61-64) 

 

Fasal ini menekankan tanggungjawab pemilik haiwan untuk menjaga keselamatan masyarakat. 

Jika kerbau atau lembu mencederakan seseorang, pemilik dikenakan denda setahil sepaha, 

manakala jika haiwan tersebut menyebabkan kematian, pemilik perlu membayar pampasan 

seharga nyawa mangsa. Bagi kesalahan lebih serius seperti merosakkan pagar atau tanaman, 

Hukum Kanun Lingga menetapkan sebagaimana berikut: 

 

"Adapun jikalau ada kerbau itu sangat nakal akan pagar orang pada malam atau siang, 

tiada lagi ia dikandangkan oleh tuannya itu, jikalau dibunuh orang pada malam, tiada 

mengganti lagi."  

(Manuskrip Hukum Kanun Lingga, t.th.: h. 61-64) 

 

Tindakan tegas seperti membunuh haiwan tersebut dibenarkan tanpa tuntutan lanjut terhadap 

pembunuh, terutama jika kejadian berlaku pada waktu malam.  Secara keseluruhannya, fasal-

fasal ini menggambarkan bagaimana prinsip adat Muhakkamah diterapkan dalam Hukum 

Kanun Lingga untuk mengintegrasikan adat dan syariat serta mewujudkan sistem perundangan 

yang relevan dan sesuai dengan konteks masyarakat Melayu-Islam di Sarawak.   

 

Prinsip qiyas 

 

Qiyas bermaksud membandingkan atau menyamakan sesuatu dengan sesuatu yang lain untuk 

mengetahui ukuran atau persamaan antara kedua-duanya (Desa & Azhar, 2015). Menurut 

ulama usul, qiyas merujuk kepada penetapan hukum bagi sesuatu perkara yang tiada nas 

mengenainya dengan menyamakan hukumnya kepada perkara yang telah mempunyai nas, 

berdasarkan persamaan dari segi sebab atau ‘illat hukum (Zaydan, 1993). 

Imam Abu Hanifah merupakan tokoh pertama yang memperkenalkan istilah Qiyas dalam 

bidang usul fiqh (Mohd Daud, 2000). Prinsip qiyas digunakan secara meluas dalam Hukum 

Kanun Lingga untuk memperluaskan aplikasi hukum Islam kepada situasi masyarakat 

tempatan di Sarawak. Penerapan qiyas dalam Hukum Kanun Lingga menunjukkan bagaimana 

hukum Islam disesuaikan dengan keadaan tempatan, dengan illah digunakan sebagai asas 

dalam menetapkan hukum. Contoh penerapan ini dapat dilihat dalam fasal berkaitan amanah, 

muflis dan gadaian, seperti berikut:  

 

“Fasal peri amanat apabila tertaruh umanah itu pada seorang jika diterimanya 

hendaklah dipeliharakan umanah itu pada tempat memeliharakan artanya itu seperti 

umanahnya itu."  

(Manuskrip Hukum Kanun Lingga, t.th.: h. 11-13) 

 

Penerima amanah diwajibkan menjaga barang amanah dengan baik. Jika barang amanah rosak 

akibat kecuaian, penerima amanah bertanggungjawab untuk menggantikannya. Ini selaras 

dengan prinsip syariat Islam, seperti yang dinyatakan dalam hadis Rasulullah SAW yang 

bermaksud: 

 

 "Tunaikan amanah kepada yang berhak menerimanya." 

 (Riwayat Abu Daud).  

 

Illat atau sebab hukum dalam kedua-dua situasi ini adalah tanggungjawab menjaga amanah 

untuk melindungi hak pemilik.  Begitu juga, fasal berkaitan muflis yang menyatakan: 

 

"Barang siapa banyak piutangnya daripada artanya oleh segala yang ampunyanya 

arta pada muflis itu daripada melakukan kehendaknya dalam artanya maka ditahan 

hakim bahawa muflis itu melakukan kehendaknya dalam artanya." 

(Manuskrip Hukum Kanun Lingga, t.th.: h. 6-7) 

 

Dalam syariat Islam, harta seorang muflis boleh diuruskan untuk menyelesaikan hutang kepada 

pemiutang, seperti yang disebutkan dalam hadis Rasulullah SAW yang bermaksud:  

 

"Penangguhan bagi orang kaya adalah zalim. Jika salah seorang daripada kamu 

diikutkan oleh seseorang, maka tunaikanlah hutangnya." 

(Riwayat Bukhari).  

 

Prinsip ini diaplikasikan dalam Hukum Kanun Lingga, di mana aset individu muflis diuruskan 

oleh hakim untuk memastikan hak pemiutang dipenuhi dengan keadilan sebagai illah hukum. 

Seterusnya fasal berkaitan gadaian pula menyatakan:  

 

"Fasal peri pada menyatakan hukum sandar yang harus diperniagakan disandar pada 

hutang itu apabila dihutang itu sandar harus akan hutang sandar itu." 

(Manuskrip Hukum Kanun Lingga, t.th.: h. 6) 

 

Menurut syariat Islam, barang gadaian hanya boleh diambil tindakan sekiranya hutang tidak 

dilunaskan. Prinsip ini menekankan keadilan dalam transaksi, seperti yang dinyatakan dalam 

firman Allah SWT: 

 

َ رَبَّهُ  وَإِنْ أمَِنَ بعَْضُكُمْ بعَْضًا فَلْيؤَُد ِ الَّذِي اؤْتمُِنَ أمََانتَهَُ وَلْيتََّقِ اللََّّ

Maksudnya: 

"Maka jika sebahagian kamu mempercayai sebahagian yang lain, hendaklah orang 

yang diberi amanah itu menunaikan amanahnya, dan hendaklah dia bertakwa kepada 

Allah, Tuhannya." 

(Surah Al-Baqarah, 2: 282-283) 

Ayat ini menekankan tanggungjawab individu untuk menjaga dan menunaikan amanah yang 

diberikan serta kepentingan ketakwaan kepada Allah dalam memastikan amanah itu 

dilaksanakan dengan baik. Dalam Hukum Kanun Lingga, prinsip ini diaplikasikan dengan 

mewajibkan tanggungjawab tertentu ke atas penerima gadaian jika barang gadaian hilang. 

‘Illah dalam kes ini adalah memastikan hak kedua-dua pihak dalam transaksi gadaian 

terpelihara. Kesemua fasal ini menunjukkan bagaimana Hukum Kanun Lingga menggunakan 

qiyas untuk mengadaptasi hukum Islam dalam konteks masyarakat tempatan di Sarawak.  

 

Prinsip Sadd al-Dhara’i (Mencegah Kemudaratan) 

 

Sadd al-Dhara’i bermaksud menutup jalan atau mencegah sesuatu perbuatan yang boleh 

membawa kepada kemudaratan atau keburukan. Kaedah ini diterima oleh majoriti ulama 

sebagai salah satu sumber perundangan Islam kerana ia berasaskan banyak nas atau dalil yang 

menetapkan keutamaan menjaga maslahah (kepentingan umum) dan menghalang kerosakan 

(Salleh et al., 2019). Terdapat beberapa penerapan prinsip Sadd al-Dhara’i dalam beberapa 

fasal Hukum Kanun Lingga untuk melindungi masyarakat daripada bahaya dan ancaman.  

 

Contohnya, fasal berkaitan kesalahan mencuri menetapkan hukuman keras termasuk hukuman 

mati terhadap pencuri yang mengancam keselamatan masyarakat, sebagaimana berikut: 

 

 "Fasal kesebelas orang mencuri. Adapun jikalau seorang mencuri di kampung dalam 

kampung itu maka tahu orang empunya itu maka dibunuhnya tiadalah lagi salah yang 

memunuh itu."  

(Manuskrip Hukum Kanun Lingga, t.th.: h. 28-29) 

 

Pendekatan ini bertujuan untuk mencegah ancaman yang lebih besar seperti ketidakstabilan 

dan kekacauan dalam komuniti. Selain itu, prinsip ini menekankan pentingnya proses keadilan, 

di mana tindakan membalas dendam terhadap pencuri hanya dibenarkan apabila ancaman 

tersebut berlaku secara langsung. Namun, jika ancaman berlaku selepas suatu tempoh tertentu, 

tindakan tersebut harus dirujuk kepada sistem perundangan. Pendekatan ini menggambarkan 

penerapan konsep Sadd al-Dhara’i dalam melindungi keselamatan masyarakat dan mencegah 

jenayah berulang. 

 

Selain itu, fasal berkaitan tindakan mengamuk turut menunjukkan prinsip yang sama, di mana 

individu yang membahayakan nyawa orang lain boleh dihukum bunuh, Hukum Kanun Lingga 

menyatakan: 

 

"Adapun jikalau saudara orang mengamuk itu maka tertangkap maka dibunuhnya 

dendakan dendai setahil sepaha juga."  

(Manuskrip Hukum Kanun Lingga, t.th.: h. 22) 

Hukuman berat ini bertujuan menyampaikan mesej yang jelas kepada masyarakat bahawa 

sebarang tindakan yang mengancam nyawa dan keselamatan tidak akan ditoleransi. 

Pendekatan ini juga berfungsi sebagai langkah pencegahan awal untuk menghapuskan 

ancaman sebelum ia merebak, sekali gus memastikan keselamatan awam terus terjaga.  

 

Langkah ini menunjukkan bagaimana Hukum Kanun Lingga menggabungkan prinsip undang-

undang Islam dengan unsur adat tempatan dalam usaha mengekalkan kestabilan masyarakat. 

Prinsip ini turut diaplikasikan dalam fasal berkaitan pengurusan tanah terbakar (h. 64-65), di 

mana tanggungjawab ganti rugi dikenakan kepada pihak yang menyebabkan kebakaran. Fasal 

ini menyatakan:  

 

"Fasal pada menyatakan huma yang terbakar oleh orang lain itu jikalau hangus tiada 

lagi salahnya. Adapun jikalau tiada hangus disuruh orang itu [...]." 

(Manuskrip Hukum Kanun Lingga, t.th.: h. 22) 

 

Pendekatan ini bertujuan untuk memastikan kelestarian sumber tanah dan ekonomi 

masyarakat, selaras dengan prinsip Maqasid Syariah yang menitikberatkan pemeliharaan harta 

(hifz al-mal). Dengan memberikan penekanan kepada pemulihan kerugian melalui bayaran 

ganti rugi, fasal ini mendorong tanggungjawab kolektif dalam melindungi sumber ekonomi 

yang kritikal. 

 

Selain itu, larangan menjual bantuan makanan dalam situasi darurat seperti kebuluran juga 

mengaplikasikan prinsip ini. Fasal tersebut menegaskan bahawa makanan yang diberikan mesti 

digunakan untuk tujuan asal, iaitu mencegah kemudaratan akibat kelaparan. Hal ini dijelaskan 

dalam fasal seperti berikut: 

 

"Bermula akan orang karam yang didapat ditengah laut itu demikian juga maka kata 

orang karam itu ambil […] akan kami jualkan daripadaku akan mati maka diambilnya 

orang itu diberinya makan [...] hendak dijualkan oleh yang empunya [...] maka oleh 

hakim dihukumkan kena setangah harga."  

(Manuskrip Hukum Kanun Lingga, t.th.: h.67) 

 

Langkah ini mencerminkan keutamaan terhadap kepentingan kemanusiaan dalam menangani 

situasi darurat. Prinsip sadd al-dhara’i juga dapat dilihat dalam larangan terhadap riba dalam 

perdagangan yang menyatakan:  

 

"Fasal pada menyatakan segala hukum berniaga itu dan haram bagi sekalian yang 

mengambil riba."  

(Manuskrip Hukum Kanun Lingga, t.th.: h.86) 

 

Larangan ini bertujuan untuk mencegah ketidakadilan ekonomi dan eksploitasi yang boleh 

mencetuskan ketidakstabilan sosial. Dengan mengharamkan riba serta memperketat syarat sah 

perniagaan, termasuk melarang transaksi yang melibatkan kanak-kanak atau individu yang 

tidak waras, fasal ini berfungsi untuk menjaga keadilan ekonomi dan memastikan 

keseimbangan dalam masyarakat. 

 

Secara keseluruhannya, fasal-fasal dalam Hukum Kanun Lingga menggambarkan penerapan 

prinsip Sadd al-Dhara’i dalam mencegah kemudaratan, sama ada dalam aspek jenayah, 

ekonomi, atau sosial. Pendekatan ini menekankan kesejahteraan umum melalui integrasi 

keadilan Islam dengan keperluan praktikal masyarakat Sarawak, menjadikan Hukum Kanun 

Lingga sebagai rujukan moral dan sosial yang relevan. 

 

Prinsip Istihsan 

 

Istihsan ialah kaedah ijtihad yang digunakan untuk menyesuaikan hukum dengan keadaan 

semasa, selagi ia berdasarkan dalil syarak yang kukuh. Ia bertujuan untuk memastikan maslahat 

yang lebih besar dicapai dan menghindarkan kemudaratan yang berpanjangan(Maulana & 

Abdul Rozak, 2021). Keutamaan keadilan diterapkan secara jelas dalam Hukum Kanun 

Lingga, khususnya melalui fasal yang membincangkan hak khiyar fasakh dalam perkahwinan. 

Fasal ini memperuntukkan hak kepada lelaki atau wanita untuk membatalkan perkahwinan 

sekiranya terdapat kecacatan atau aib tertentu yang tidak diketahui sebelumnya pada pasangan 

mereka. Fasal tersebut menyatakan:  

"Fasal pada menyatakan hukum khiyar itu mau pada perempuan itu berlaku khiyar dan 

mau laki-laki dan berlaku khiyar itu pada segala laki-laki dan perempuan atas lima 

perkara aibnya itu, pertama aib gila, kedua aib hadam, ketiga aib barsu, keempat aib 

ratqa, dan kelima aib qarna namanya." 

(Manuskrip Hukum Kanun Lingga, t.th.: h. 79-82) 

 

Dalam fasal ini, kecacatan seperti gila (majnun), penyakit kulit serius (barsu) atau kecacatan 

alat kelamin (ratqa dan qarna) dikenal pasti sebagai alasan yang membolehkan fasakh 

dilakukan. Misalnya, jika seorang lelaki mendapati isterinya mengalami kecacatan serius 

selepas perkahwinan, perkahwinan tersebut boleh dibatalkan melalui proses fasakh. Begitu 

juga, jika seorang wanita mendapati suaminya tidak mampu menjalankan tanggungjawab 

perkahwinan akibat kelemahan zakar, hakim boleh memerintahkan suami tersebut 

mendapatkan rawatan dalam tempoh setahun. Jika keadaan tidak pulih, perkahwinan tersebut 

boleh difasakhkan. Namun, fasal ini juga menegaskan bahawa jika pasangan secara sukarela 

menerima kecacatan tersebut, hak khiyar fasakh tidak lagi terpakai. 

 

Pendekatan ini menunjukkan prinsip keadilan dalam Islam yang bertujuan memastikan 

kebajikan dan kesejahteraan kedua-dua pihak dalam perkahwinan. Ia memberikan ruang 

kepada individu untuk membuat keputusan yang adil terhadap kelangsungan perkahwinan 

mereka, sejajar dengan konsep perkahwinan sebagai kontrak yang adil dan saling 

menghormati. Hak khiyar fasakh ini memastikan keadilan terjamin dalam perkahwinan, 

mengelakkan sebarang bentuk penindasan, dan mengekalkan hubungan perkahwinan 

berasaskan keseimbangan serta kebahagiaan bersama. 

 

Tambahan pula, pelaksanaan prinsip istihsan dalam fasal ini menunjukkan keupayaan 

masyarakat Islam di Sarawak untuk mengadaptasi prinsip syariah kepada keperluan 

masyarakat tempatan di Sarawak. Pemberian hak khiyar fasakh dengan alasan yang sahih 

bukan sahaja menggambarkan keadilan tetapi juga menyokong kesejahteraan sosial dengan 

mengelakkan konflik dalam rumah tangga. Perkara ini juga menyerlahkan bagaimana nilai-

nilai Islam diterapkan secara holistik dalam sistem perundangan Sarawak serta membentuk 

kerangka hukum yang inklusif, relevan dan berkesan untuk masyarakat Melayu-Islam di 

Sarawak.  

 

Hukum Kanun Lingga merupakan bukti penerapan prinsip usul fiqh dan maqasid syariah dalam 

membentuk sistem perundangan yang adil, relevan dan berkesan bagi masyarakat Melayu 

Islam di Sarawak. Dengan mengintegrasikan kaedah seperti qiyas, maslahah dan sadd al-

dhara’i, Hukum Kanun Lingga berjaya menyelaraskan nilai-nilai syariah dengan adat 

tempatan, memastikan keperluan masyarakat terpelihara sambil menegakkan prinsip keadilan 

Islam secara holistik. 

 

Kesinambungan Hukum Kanun Lingga dengan Perundangan Serantau 

 

Hukum Kanun Lingga memiliki kaitan erat dengan dokumen perundangan Islam lain di 

Nusantara, seperti Hukum Kanun Melaka dan Hukum Kanun Brunei, terutama dalam aspek 

hukum kekeluargaan, jenayah dan kodifikasi undang-undang. Sebagai contohnya, dalam 

konteks undang-undang kekeluargaan, Hukum Kanun Lingga membuktikan kesinambungan 

prinsip syarak yang seragam di Nusantara, terutamanya dalam keperluan wali dan saksi untuk 

pernikahan. 

Sebagai contoh, fasal berkaitan wali dalam Hukum Kanun Lingga menekankan peranan wali 

daripada keluarga terdekat, seperti bapa atau saudara lelaki, serta keperluan saksi yang 

memenuhi syarat keadilan, kebebasan dan keislaman. Fasal ini menyebut: 

 

"Adapun sekurang-kurang saksi pada kahwin itu empat orang tetapi jikalau empat 

tiada dua orang juga pun padalah maka jikalau kurang daripada dua orang itu maka 

iaitu zina tiada sah kahwinnya itu karana bersaksi itu." 

(Manuskrip Hukum Kanun Lingga, t.th.: h.76) 

 

Prinsip ini konsisten dengan Hukum Kanun Melaka, yang menetapkan syarat serupa untuk 

menjamin kesahihan akad nikah, dan Hukum Kanun Brunei yang turut menegaskan peranan 

wali dan saksi, menunjukkan kesinambungan hukum Islam di rantau ini. 

 

Dalam bidang jenayah, Hukum Kanun Lingga turut memaparkan persamaan dengan dokumen 

serantau dalam penerapan hudud dan qisas. Sebagai contoh, fasal berkaitan hukuman mencuri 

menyatakan: 

 

"Fasal pada hukum Allah Taala orang mencuri tiada harus dibunuh melainkan 

dikudung tangannya juga.." 

(Manuskrip Hukum Kanun Lingga, t.th.: h. 20) 

 

Fasal ini sejajar dengan prinsip hudud dalam al-Quran, yang menetapkan hukuman potong 

tangan bagi kesalahan mencuri. Walau bagaimanapun, Hukum Kanun Lingga turut 

menunjukkan penyesuaian dengan konteks tempatan melalui peruntukan denda tambahan 

dalam situasi tertentu. Pendekatan serupa juga dapat dilihat dalam Hukum Kanun Melaka dan 

Hukum Kanun Brunei, di mana syariah digabungkan dengan adat tempatan untuk menangani 

kesalahan jenayah dengan lebih relevan kepada masyarakat. 

 

Selain itu, Hukum Kanun Lingga, seperti Hukum Kanun Melaka dan Hukum Kanun Brunei, 

adalah dokumen kodifikasi undang-undang yang membuktikan usaha pemerintah untuk 

menyatukan adat dan syarak. Kodifikasi ini bertujuan memastikan undang-undang Islam 

mudah difahami dan dilaksanakan oleh masyarakat, selain memberikan panduan kepada pihak 

berkuasa dalam menyelesaikan pertikaian. Pendekatan ini menggambarkan kearifan tempatan 

dalam mengharmonikan syariah dan adat, sekaligus menonjolkan sumbangan Sarawak melalui 

Hukum Kanun Lingga terhadap kesinambungan tradisi perundangan Islam yang telah lama 

wujud di Nusantara. 

Kesimpulan 

 

Kajian ini mendapati bahawa Hukum Kanun Lingga mengaplikasikan prinsip-prinsip usul fiqh 

seperti maslahah, qiyas dan istihsan secara sistematik. Perkara ini membuktikan kearifan 

masyarakat Islam di Sarawak dalam memahami dan mengaplikasikan usul fiqh dalam sistem 

perundangan mereka. Dapatan kajian juga menegaskan kepentingan Hukum Kanun Lingga 

sebagai dokumen utama dalam memahami sejarah dan evolusi perundangan Islam di Sarawak 

dan Nusantara. Sebagai dokumen perundangan yang kaya dengan nilai syariah, Hukum Kanun 

Lingga menjadi bukti nyata kewujudan sistem perundangan Islam yang berstruktur di Sarawak 

sebelum kedatangan penjajah. Relevansi Hukum Kanun Lingga dalam konteks serantau turut 

menunjukkan bahawa Sarawak adalah sebahagian daripada jaringan perundangan Islam di 

Nusantara, yang menekankan nilai keadilan, fleksibiliti dan inklusiviti syariah. 

 

Kajian ini turut menggariskan kepentingan penyelidikan terhadap manuskrip tempatan seperti 

Hukum Kanun Lingga untuk memperluas pemahaman tentang sejarah perundangan Islam di 

Nusantara. Penemuan ini menegaskan keperluan meneroka lebih banyak manuskrip dan teks 

perundangan yang mungkin wujud, bagi membina gambaran yang lebih lengkap mengenai 

tradisi perundangan Islam di Sarawak. Selain itu, kajian ini menekankan Hukum Kanun Lingga 

dapat memberikan pandangan bernilai dalam mengukuhkan sistem perundangan Islam moden 

di Malaysia dengan meneliti implikasinya terhadap isu-isu kontemporari. 

 

Bagi kajian lanjut, penggunaan teknologi digital untuk mendokumentasikan dan menganalisis 

manuskrip Hukum Kanun Lingga secara sistematik juga disarankan bagi memastikan warisan 

ini dapat diakses dan dikaji oleh generasi akan datang. Penyelidikan seterusnya boleh 

menumpukan kepada penerapan prinsip maqasid syariah dalam Hukum Kanun Lingga untuk 

menilai sumbangannya terhadap perlindungan hak dan keadilan sosial dalam masyarakat 

tradisional Sarawak. Selain itu, kajian interdisiplin yang melibatkan sejarah, antropologi, dan 

perundangan moden wajar diterokai untuk memberikan gambaran yang lebih holistik mengenai 

pengaruh dan peranan Hukum Kanun Lingga sekaligus menonjolkan kearifan masyarakat 

Islam di Sarawak dalam mempraktikkan usul fiqh untuk memenuhi keperluan sosial dan 

budaya mereka. 

